
	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	ТАЛБАЙН ЦАГ

	 

	Цаг гурав хагас болж байлаа.

	Хүнд нэг гай дайралддаггүй нь үнэн шүү. Би ажил ч үгүй, мөнгө ч үгүй, тэгээд бас нэг хүнд дурласан байсныг хэлэх үү, түүний хажуугаар шүүхийн хоёр ч хэрэгт намайг холбогдуулсан байж билээ. Хэрвээ золгүй пиу авч хожигдвоос хамгийн том хожил өөртөө их тоотой байдаг гэж боддоггүйг итгээрэй. Хүн төрөлхтөнд заяагдсан хорвоогийн өвчний дотроос хамгийн муухай, хамгийн зовуурьтай өвчин мундас над тохиолдсон юм.

	Миний эсрэг сэдсэн шүүхийн хэрэг ер нь та нарт сонирхогдохгүй ч байж магад. Гэвч хэрвээ би прокурор намайг хорин хоёр жилээр таслахыг шаардсан гэж хэлбэл та нөхөд над ямар гай дайрсныг мэдэх байх аа.

	Би нэгэн газар хоногт 100 лирийн хөлстэйгөөр ажиллаж байлаа. Тэгтэл эзэн маань:

	— Чи муу ажиллаж байна. Чиний хөлсийг тавин лир хүртэл бууруулна гэлээ.

	Дараачийн нь долоо хоногт бас л:

	— Ажил чинь бүр муу болжээ. Чиний хөлсийг хорин таван лир хүртэл буурууллаа гэв.

	Тэгээд сар ч болоогүй байтал:

	— Би чиний хөлсийг арван лир хүртэл бууруулахгүй болбол аргагүй байна гэлээ.

	Эзэн маань дахиад хэдэн лир хүртэл миний долоо хоногийн хөлсийг бууруулах нь уу харьяа гэсэн сонирхол над төрлөө. Тэгтэл эзэн маань:

	— Би чамд улаан зоос ч төлж чадашгүй нь гэлээ.

	— Одоо яах вэ дээ, эзэн минь, хөлсгүй л ажиллахаас биш хэмээн би хариулав. Тэгтэл эзэн маань,

	— Хөлсгүй ажиллах тэнэгээс над ямар ч ашиг гарахгүй гээд намайг хөөх нь тэр ээ!

	Миний оронд долоо хоногт зуун тавин лирийн хөлстэй өөр нэгэн хүн авлаа. Над өгсөн тодорхойлолтдоо «Хөлсгүй ажиллахдаа бэлэн» гэсэн учир над хаана ч ажил олддоггүй.

	Мөнгөгүй байгаагийн зовлонг хоёрхон үгээр хэлэхэд бүтэн хоёр өдөр амандаа талхны үйрмэг ч олж долоосонгүй.

	Гэвч миний дурлалын золгүй явдал энэ бүхнээс давсан билээ. Миний дурлалт хүн бол надаас л бусад Стамбул хотын бүх эрчүүдтэй банзалдахаа ч юманд бодохгүй аравхан найман настай хүүхэн байсан юм. Ганцхан надад л өөдтэй ханддаггүй байв. Миний бичсэн нэг ч захидалд хариу өгөөгүй билээ.

	Би өөрийн аюулт өвчнөө ч, прокурор хорин хоёр жилээр таслах гэж байгааг ч, ажилгүйгээ ч бодсонгүй, түүгээр ч барахгүй өлсөөд гэдэс минь хоржигнож байгааг ч мартжээ. Миний сэтгэл зүрхний тохьгүй энэ явдал бүхнийг халхлав. Энэ хүүхнээс болоод би амиа хорлохоор шийдэв. Тэгээд юуны өмнө сахиж байгаад эцсийн удаа өөрийнхөө хайр дурлалыг илчлэхээр зориглов. Тэгээд хэрэв тэр хүүхэн нөгөөх л ярьдгаараа «Би чиний мэддэг тэр хүүхний нэг биш» гэвэл би ч гэсэн чиний мэддэг тэр харчуулын нэг биш гэдгээ ч хэлье гэж шийдэв. Над түүнийг хутгалж алъя гэсэн бодол байсангүй, харин өөрийнхөө л амийг хорлохоор шийдчихсэн байж билээ.

	Хүүхнийг хүлээн гудамжнаа зогсож байгаад холоос харж уулзахаар гүйж очоод:

	— Мелек, хонгор минь.... гээд эхэлтэл тэр маань миний илэн далангүй үгийг тасалж:

	— Маргааш трамвайны Баязид хэмээх буудал дээр уулзъя гэхэд баярлан хөөрсөндөө миний зүрх цохихоо болиход бэлхэн байлаа.

	— Ээ дээ! хэмээн шүүрс алдаж гараараа зүрхээ дарж, ёх гэлээ. Миний дотор ингэж л хөөрсөн юм даа. Хонгор минь маргааш хэдийд уулзах вэ? гэхэд

	— Яг арван цагт трамвайны Баязид гэдэг буудал дээр уулзъя гэж хэлээд миний хайрт яваад өглөө.

	Нэг хэсэг үе би «Арван цаг, арван цаг» гэж амандаа үглэсээр байж билээ.

	Ийнхүү байтал минь хэн нэгэн хүн намайг,

	— Чи юунд зовуурилаад байгаа юм бэ гэлээ. Энэ хүн бол миний хуучин танил байв.

	— Ёх нөхөр минь би мундаснаас болж их зовж байна хэмээн хариу өчвөөс нөгөөх маань надад хуудсаа үзүүлж:

	— Маргааш над дээр оч л доо, би эм өгье, тэгээд л зүгээр болчихно гэв.

	— Би хэдийд очих вэ. Арван цагт онц чухал ажилтай учир чадахгүй нь гэтэл:

	— Арван нэгэн цагт оч л доо гэв. «Энэ бүсгүй л над аз жаргал өглөө. Түүнээс хариу авмагц л өвчнөө домнох эм олдох боллоо. Дурлал бүхнийг дийлж байна даа» хэмээн бодов.

	Тэгээд би амандаа «Ээ дурлал, ээ дурлал!..» хэмээн үглэж явтал хуучин хамт ажиллаж байсан нэг нөхөртэйгөө тулгарав.

	— Чи ажил олсон уу? гэж нөгөөх маань асуухад

	— Үгүй гэж би хариу өчив.

	— Маргааш над дээр очоорой. Би чамайг долоо хоногт хоёр зуун лирийн хөлстэй ажилд оруулж өгье гэхэд би баярласандаа золтой л ухаан алдсангүй.

	— Арав, арван нэгэн цагт би очиж чадахгүй гэхэд:

	— Арван хоёр цагт очоорой. Тэгээд хоёулаа хамт хооллоё гэлээ.

	Хорвоо дээр ганцхан гай л дараа дараагаараа ирээд байдаггүй харин золтой явдал ч долгио адил дараа дараагаараа ирдэг ажээ. Сайх хүүхэн л над аз жаргал авчирлаа. Тэгээд би талбайн голд очоод;

	“Ээ хайр дурлал чиний хүчин чадал яасан их юм бэ” гэж хашхирмаар байлаа.

	— Сайн байна уу гээд бас нэг танил маань уулзахад

	— Сайн, та сайн уу гэж би учирлаа.

	— Чи лав мөнгөгүй байгаа биз дээ? гэж тэр асуухад

	— Чи хаанаас мэд ээ вэ? гэхэд

	— Хүн мөнгөгүй байхаараа өөрөө өөртэйгөө ярьдаг билээ гэхэд нь,

	— Чи таачихлаа шүү! над мөнгө байхгүй гэвэл

	— Маргааш над дээр очоорой, би чамд таван зуун лир өгье, мөнгөтэй болохоороо өгнө биз гэв.

	— Арав, арван нэг, арван хоёр цагт би очиж чадахгүй гэтэл

	— Хоёрт очоорой гэлээ! Энэ бүх явдал гучаадхан хурмын дотор боллоо. Би баярласандаа дороо харайж ч үзлээ.

	— Нөхөр минь гээд хэн нэгэн хүн дуудаад миний хүзүүгээр тэвэрч авлаа.

	Энэ бол олон жилийн турш уулзаагүй миний багын найз байв. Түүнийг ам нээж үг хэлж амжаагүй байхад нь би итгэлтэйгээр:

	— Чи лав өмгөөлөгч биз ээ гэвэл

	— Чи хаанаас мэдэв гэлээ.

	— Яагаад гэвэл миний бүх хэрэг дэс дараагаараа биелэгдэж байгаа юм. Ганцхан өмгөөлөгч л дутаад байсан юм сан. Тэгээд би чамайг заавал ч үгүй өмгөөлөгч гэж бодсон билээ.

	— Тийм ээ би өмгөөлөгч, чи шүүхийн хэрэгтэй юм уу?

	— Хэрэгтэйгээр барах уу!

	— Маргааш манай товчоон дээр оч! Би чиний хэргийг үнэ хөлсгүйгээр авч үзье гэхэд нь:

	— Би маргааш хоёр хүртэл ажилтай гэвэл,

	— Гурван цагт очоорой! гэлээ.

	Би толгойдоо дөнгө болсон бүх гай зовлонг мартлаа. Ингэж их баярлаад яаж өглөө болгохоо мэдэхгүй байв. Тэгээд дөнгөж үүр хаяарахын үед бослоо. Автобус, трамвайд суух мөнгө байхгүй учир трамвайны Баязид буудал хүртэл явган явах ёстой байв. Миний гэр, чухамхүү үнэнээр нь хэлбэл, миний суудаг байшин Левенд гэдэг орон сууцын хэсэгт байв. Миний бодож гаргаснаар хайрттайгаа уулзахад хоёр гурван цаг үлдсэн байв. Цагаа сайн тооцоолохын тул Левендийн автобусны буудлын дэргэдэх цагийг харлаа. Дахиад харсан чинь нэг л биш байх шиг. Нүдээ арчаад дахин дахин харлаа. Үнэхээр зөв, аравт нэг мөч дутуу байв! Үнэндээ гэхэд автобус, машинд суулаа ч гэсэн, шувуу болоод нислээ ч гэсэн арван таван минутад очиж амжихгүй байлаа. Тэгээд л би жирийлгэж гарлаа. Гүйж явахдаа: «Хүүхэнтэйгээ хоёр жил хөөцөлдөөд арайхийж нэг бүтмээр болохоор нь болзооноосоо хоцорчих нь, тусгүйеэ» гэж бодож байв.

	Хэрвээ миний хойноос буудсан ч сум нь гүйцмээргүй хурдан харайж гарлаа. «Би унтчихаж болох л байсан! Гэвч гэрээсээ маш эрт гарсан сан!» хэмээн бодогдоно. Харин тэгээд өмнө явж буй машинуудыг аажмаар хөөж түрүүлсээр л байлаа. Хэрвээ над хронометр байсан бол гүйлтээр би дэлхийн шинэ аварга болсныг та нар мэдэх байсан байх даа! Азриалаар1 ч намайг гүйцэхгүйгээр тийм хурдан би гүйсэн юм. Межидиекёю хүртэл гүйж талбай дээрх цагийг нь хартал арван хоёр цаг зааж байлаа.... Яахаараа энэ билээ? Яст хавч ч хүртэл Левендээс энд цагийн дотор л ирнэ дээ! Тэгээд би сум шиг явснаа хэлэх үү. Тэгээд хоёр цаг арван таван минут «нисжээ!» Би газар унаж зам руу шаав. Цөхөрсөндөө болоод хар зам мэрэхэд ч бэлэн байлаа. Өрөвдмөөр хөөрхийлөлтэй хүмүүс намайг хүрээлж:

	— Яагаа вэ, юу болоо вэ? гэлцэхэд миний хоёр нүднээс нулимс бөмбөрөн урсаж

	— Харахгүй юу, арван хоёр цаг болж байхыг нь, би маш их хожимджээ! Би арван цагт онц чухал болзоотой байсан юм аа гэвэл нэгэн хүн:

	— Арван хоёр цаг болж гэж чи хаанаас мэдэв. Талбайн цаг зогсчхоод удаж байна. Шөнийн арван хоёрыг зааж байгаа байх гэхэд нь,

	— Тэгвэл хэдэн цаг болж байна аа? хэмээн асууваас

	— Их л хожуудаа найман цаг болж байгаа байх гэв. 

	Баярлаж, ядарсандаа болоод би дахиад газар уналаа. Юу ч болсон би арван цагт хайртдаа очиж амжих байв. Гэвч тэр галзуурсан юм шиг гүйснээс болж би усан хулгана шиг норсон байлаа. Тэгээд бас өвчин минь тарчлаана. Ялангуяа өлсөх гэж сүйд болов. Нэг хэсэг би огт ухаангүй хэвтэв. Гэвч жаал байсхийгээд бослоо. Дурлал л босголоо! Гэтэл нэг ч алхах тэнхээ над байсангүй. Арайхийж нэг Шашли дээр ирээд талбайн цагийг хармагцаа л гүйж гарлаа. Учир нь шашли талбайн цаг арван цагт хорьхон минут дутуу байлаа! Би дахиад л хуй салхи мэт болж мундас, өлсгөлөн, ядраагаа ч мартав. Замдаа дайралдсан болгоныг ардаа хийж явлаа. Миний зам дээр бөөн хүн тээглэвэл толгой дээгүүр нь гудамжны нөгөө тал руу гарах л байв. Би нэг хоёр дугуйт дээгүүр модон морин дээгүүр харайж буй мэт гарсан. Ёстой л бартаат замын уралдаан л гэж ийм байдаг байх даа. Үнэндээ би Харбингийн талбай хүрэхдээ аваргын шинэ амжилт гаргасан нь лав билээ. Миний бодсоноор бол гурваас дөрөвхөн хурам л явах ёстой байв. Би талбайн цагийг харваас долоон цаг гучин минут байв. «Эсвэл энэ цагууд буруу явж байгаа байх, эсвэл зогсож байгаа юм бол уу?» гэж бодоод дахин харлаа. Үгүй зогсоогүй байна! Минутын нь зүү хөдөлж байна. Тэгээд би согтуу хүн шиг л цагны шонг налж суулаа. Нүд харанхуйлж, огиудас хүрээд ухаан алдлаа. Нэг сэхээ аваад юуны өмнө цаг руу хартал найман цаг гурван минут болж байв. Би хагас цаг ухаангүй байжээ.

	Би арайхийж хөл дээрээ бостол бие маань хий нь гарчихсан тулам лугаа адил ажээ. Хайрттайгаа уулзах болзоонд хоёр цагийн зай байв. Би дөнгөн данган сажилж эхэлтэл мундас минь өвдөж толгой эргээд гэдэс хоржигноно. Гэвч энэ бүгд удахгүй зүгээр болох учиртай. Арван цагт хайрт хонгортойгоо уулзана, арван нэгд эм авна, арван хоёр цагт миний нөхөр надтай хамт хооллож, над ажил олж өгнө! Хоёр цагт бас нэг нөхөр маань мөнгө зээлнэ. Гурван цагт миний хэргийг үнэ хөлсгүйгээр нэг тийш болгох өмгөөлөгч авна. За ингээд энэ бүх зовлонгоос нэг мултарна даа!

	Ийнхүү явсаар Таксиме талбай дээр ирээд цагийг нь харваас юу гэж бодсон гэж санана аа? Арван цаг. Яг арван цаг. Би нүдээ аниад харваж гарлаа. Гүйж явахдаа «Ээ хонгор минь чи үгүй дор хаяхад нэг минут ч хожигдоосой! Эмэгтэйчүүд болзоонд дандаа л хождож ирдэг шүү дээ. Хэрвээ тэр минь арван минут л хожимдвол болох нь тэр. Хүүхнүүд эрчүүлийг хүлээлгэх дуртай сан даа! Ээ дээ хэдэн минут л хожигдоосой...» гэж дотроо ярьсаар байлаа.

	Миний хөл газар дээгүүр биш хүмүүсийн толгой, мөр дээгүүр л харайж байлаа.

	Миний өмнө машин зогсож зам хаахад нэг хаалгаар нь ороод нөгөө хаалгаар нь гарч байлаа.

	Улсууд цөмөөрөө гайхчихсан миний хойноос ярилцах нь:

	— Лав л уралдаж яваа хүн байх гэхэд

	— Биеийн тамирчинтай төстэй юм алга хувцас нь ч гэсэн тамирчных биш гэлцэнэ.

	— Тэгвэл лав гудамжны дамынхан журам сахиулагчаас зугтаж яваа байх гэлцэнэ.

	Өнгө зүс юмс миний нүдэнд нэг өнгө ялгарч, нэг алга болно. Би хоёр ч дахин уналаа. Цаг алдахгүйн тул хэвтээгээрээ хоёр метр өнхөрлөө. Ингээд арайхийж Каракей гэдэг талбай дээр ирлээ. Цагийг нь харвал зургаан цаг гучин минут болж байна! Зүйтэй энэ л хамгийн зөв цаг байна!.. Намайг гудамжинд гарахад дөнгөж үүр гэгээрч байсан Тэгэхээр ихдээ л одоо долоон цаг болж байх ёстой. Одоо гурван цаг хагас байгаад би их баярлав. Хэрвээ би хүүхний өмнө энэ чигээрээ очвоос лав надаас айх болно. Тэгэхээр биеэ янзлах цаг над байлаа.

	Би далайн цэвэр агаараар амьсгалж, жаахан сэхээ авахын тул Кадыкейн эргийн дагуу байдаг гүүр лүү эргэлээ. Тэгээд нэгэн завь дээр хөрвөн хэвтэв. Би дахиад жаахан гүйсэн бол хөлрөөд бүх бие маань усан гүзээ болж би бүр урсах байсан байх аа. Би лав д гурван кило, магадгүй таван кило тарга алджээ. Өчигдөр чухам юу болсноо санаад өндийж зогсоолын цагийг харсан чинь аравт арван минут дутуу ажээ.

	Намайг хэнбугай ч саатуулж болохгүй. Битгий саатуулаарай. Надтай тийрэлт онгоц ч зүйрлүүлэхийн хэрэг алга аа!.. Гүүрэн дээрх бүх хөдөлгөөн зогслоо. Миний хойноос шүгэл дуугарсаар авч, нөхөд минь хэн түүнийг анхаарах юм бэ? Цагдаа шүгэлдээд миний хойноос гүйсээр аж. Гэвч цагдаа чинь юу юм бэ! Тэдний бууны сум ч намайг гүйцэж онохгүй. Тэгээд би агшин зуур Эминеню гэдэг талбай дээр ирлээ. Цаг нь хоёр хагас болж байлаа. Би цөхрөхдөө газар ойчлоо. Саа өвчтэй юм шиг л миний бүх юм татганана.

	Хүүхэн ч гонжийн жоо, мундасны эм ч гонжийн жоо, бас тэгээд хоол ажил ч өнгөрчээ. Энэ ч бас яах вэ мөнгө өгнө гэсэн нөхөр дээр ч очих хөг өнгөрч, ганцхан найдвар өмгөөлөгч л үлджээ. Ядаж үүнийг дэмий өнгөрөөчихгүй юм сан! Тэгээд би оньсон хүрдтэй мэт хөдөллөө. Чухам Сиркеджид яаж ирснээ санахгүй байна. Галт тэрэгний буудлын цагийг харваас: Есөн цаг болж байлаа!

	Нэгэн танил минь уулзаад:

	— Чиний царай зүс яачихаа вэ? гэлээ. Өөрийнхөө хайртад очиж чадаагүйгээсээ болоод уйлахад ч бэлэн байв. Тэгээд:

	— Би чухам яасныг битгий асуу!.. гээд цөмийг нь ярьж өглөө. Тэр нөхөр миний үгийг сонсоод,

	— Чи юунд ингэтлээ дэмий сүйд болоо вэ! гэхэд

	— Яагаад тэр билээ гэвэл

	Өөрийнхөө цаг руу харж:

	— Яагаад гэвэл чиний хүүхэнтэйгээ уулзахад чинь дахиад хагас цагийн зай байна. Одоо есөн цаг хагас болж байна гэв. Би гүнзгий амьсгаа авч сажилж гарлаа. Баязид зогсоол руу ойртох тутам өлсөж цангах, өвдөж шаналах, ядарч зүдрэхээ мартаж сэтгэл догдлон хөдөлж зүрх хүчтэйеэ цохилно.

	Ийнхүү би трамвайны Баязид гэдэг зогсоол дээр ирлээ. Буудлын хажуугийн цаг найман цаг хорин минут болж байлаа. Их сургуулийн хаалганы баруун талын цаг аравт арван найман минут дутуу ажээ. Харин түүний зүүн талын цаг 9 цаг хагас болж байв.

	Би буудал дээр ирээд хүлээж гарлаа. Би хайртдаа чи над аз жаргал авчирсан, би ажилтай, болж, мөнгө олж, мундас өвчнөөсөө аврагдах эмтэй болсон, тэгэхээр чи бид хоёр гэрлэж болно гэж хэлье дээ хэмээн бодогдов.

	Болзоонд ирээд хүлээж буй хүмүүсийн адил би цагны ойролцоо исгэрэн нааш цааш сэтгэлээ хөдөлгөн жаал явснаа талбайн цагийг харваас есөд хорин минут дутуу ажээ... Хүн сэтгэл санаа эвгүй байхад цаг хурдан явчихсан юм шиг байдаг бололтой. Тэгээд би ойр орчим байгаа хүмүүсийг ч анхаарсангүй мөн л исгэрэн нааш цааш явж гарлаа. Талбай дээрх цагийг харвал долоон цаг болж байна! Яахаараа энэ вэ! Үгүй бол энэ цаг буруу явж байна. Эсвэл оройн долоон цаг болж байгаа нь энэ үү? Их сургуулийн үүдний цагийг харваас нэг нь гурав хагас, нөгөө нь есөн цаг.... ажээ. Юу гэж мэдэх вэ?!

	Би хажуугаараа яваа хүн дээр очиж:

	— Уучлаарай, хэдэн цаг болж байна вэ? гэвэл тэр маань хорвоогийн хамгийн муухай зантай хөсөр байж:

	— Чи сохор юм уу? Банкны тэнд ч, зогсоолын том цаг ч тэр, хаалганы дэргэдэх хоёр цагийг ч тэр харахгүй байна уу хэмээн зандрав.

	Би дахиад л исгэрэн ганцаараа ярьж нааш цааш явж байтал бүрэнхий болж эхлэв!

	Цаг, аравт арван таван минут дутуу байлаа. Лав нар хиртэх шиг боллоо. Би зогсоолоос хол биш нэгэн их цэцэрлэгийн хайс түшиж суулаа.

	Үүний дараа чухам яасныг сайн мэдэхгүй байна. Би сэрээд эвшээлгэж суниаснаа босон харайж цаг руу харвал арван хоёр цаг болжээ. Өөрийнхөө хайртаа пялчихжээ! Ядаж арван хоёрт хооллоё гэсэн нөхрөө пялахгүй юм сан гэж бодоод ажлын нь газар очтол цоожтой ажээ.

	— Яагаад хаалттай байгаа юм бэ гэж асууваас:

	— Энд хишиг өдөр болгон хаалттай байдаг гэлээ. Би хүүхэнтэйгээ 5 дахь өдөр уулзахаар болзсон байх ёстой. Тэгэхээр би их цэцэрлэг дотор хоёр хоног унтжээ. Би Эминенюгийн талбай дээр ирж тэнд өлгөөтэй цагийг харвал: Наймд арван минут дутуу ажээ...

	Өглөө ч биш үдэш биш байхад юуны чинь, элэнцгийн найман цагт арван таван минут дутуу байдаг билээ дээ...

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

